
			LIMIAR

			Libros como este son necesarios e deben lerse. Basicamente, por ser unha boa vacina contra ese virus social e cultural que inoculan a escola e os medios de comunicación cando fan referencia ao «atraso de Galicia» ou dan pábulo a andrómenas como a da «Galicia profunda». Este libro demostra que ese «atraso» nunca foi tal, do que se desprende que non é máis ca un imaxinario creado polas elites sociais e políticas do país.

			Sobre ese imaxinario xa escribira Lourenzo Fernández Prieto en Historia das historias de Galicia (Xerais, 2016), como máis tarde o fixo tamén Francisco Xavier González García en Celtas, castrexos e romanos (Xerais 2021). Neste último caso, cando amosaba como a idea de que Galicia é un país escuro, bárbaro, afastado do mundo e da historia, un finis-terrae europeo, foi unha invención grecolatina, relacionada en última instancia co seu afastamento xeográfico dos centros do poder do Imperio romano, situados na altura na cidade de Roma. É certo que tamén os xermanos foron considerados bárbaros. Mais, a diferenza dos galegos, a futura Alemaña tivo no seu día un Renacemento que relativizou e reverteu culturalmente os mitos clásicos no seu favor, e unha Reforma protestante que valorizou a lingua popular, o alemán, empregado por Lutero na súa tradución da Biblia, co que o dignificou e enxalzou, e, con el, todas as persoas que o falaban e a cultura que se expresaba nesa lingua.

			Pola contra, esa idea de terra escura e bárbara, condición estendida aos seus habitantes, mantívose en Galicia durante a Idade Media nas mans dos frades e cregos que custodiaban e interpretaban os restos do vello saber clásico. Unha idea difundida logo, nos albores da Idade Moderna, entre as súas elites sociais por un Renacemento que, ao contrario do sucedido en Alemaña, potenciou os canons e os estereotipos socioculturais máis negativos sobre o «outro». Consonte a eles, nun reino onde a maioría da poboación vivía no campo e as cidades eran pequenas, estas últimas foron consideradas fachos de civilidade, de cultura, de civilización cristiá, fronte a ese mundo tenebroso situado alén das murallas, no que residían os labregos. Destes, presupúñase que vivían miserablemente e falaban unha lingua bárbara, o galego, do cal, a medida que avanzaba a Idade Moderna, non deixaron de renegar a Igrexa, a nobreza, a fidalguía e as elites do terceiro estado ligadas á administración real e señorial. De aí que a inmensa maioría das fontes históricas da época estean escritas en castelán por escribáns, por cregos ou por fidalgos galegos; en suma, polas elites sociais e culturais do país. E de aí tamén, por exemplo, que a finais do século XVI houbese bispos de orixe foránea á cabeza da sé episcopal de Tui pedindo ao rei Felipe II que os seus fieis fosen obrigados a abandonar as súas aldeas e a vivir concentrados en «poboacións», de maneira semellante a como no abrente do século XVII fixeron os xesuítas cos indios guaranís nas «reducións» do Paraguai. No fin de contas, para eles, Galicia non era outra cousa que «as Indias destas partes», un mundo aínda por cristianizar e castelanizar, por «civilizar».

			Nestas circunstancias, o mito da barbarie e o atraso galegos, materializado no comportamento social amosado polos habitantes do reino, na súa hexis cultural ou no emprego da súa lingua, chegará intacto ao século XIX, cando será literaturizado en castelán por escritoras como Emilia Pardo Bazán e encarnado nas figuras do mordomo, das criadas e dos labregos que aparecen en Los pazos de Ulloa. Fronte a estes estereotipos socioculturais negativos houbo quen, como amosa Antom Santos en Terra a nossa! (Laiovento 2024), reaccionou construíndo entre 1875 e 1936 unha identidade agraria de Galicia desde a que poder encarar con dignidade a Modernidade. E iso malia non ser esa identidade –﻿tal e como se amosa no libro colectivo Galicia, un mar con historia (Xerais 2024)–﻿, máis ca unha das moitas que había, e houbo, no seo da sociedade galega.

			Porén, o certo é que, na altura, Galicia xa era un país moderno, innovador, europeo, aberto ao mundo, quer no agro quer na cidade. Abonda con ler as páxinas do libro de Lourenzo Fernández Prieto para decatarse disto. Nelas amósanse as achegas á Terra de institucións tan relevantes como a Misión Biolóxica de Galicia, a carón do emprego nos campos de superfosfatos e malladoras mecánicas, da aparición das primeiras industrias agropecuarias, das exportacións de gando aos mercados internacionais, da actividade de estaleiros, conserveiras, bancos, empresas eléctricas ou de transportes. Tamén se amosan os labregos mobilizándose a prol dos seus dereitos da man do agrarismo, traballadores e traballadoras afiliadas a sindicatos anarquistas e socialistas, organizacións obreiras vinculadas a asociacións internacionais ou o funcionamento de sociedades de instrución, de ateneos libertarios, de clubs deportivos…

			Chegado este punto, se aspectos como estes son considerados polos expertos unha clara mostra da existencia de modernidade en países como Francia ou Inglaterra, por que non o son tamén en Galicia? Ou é que somos uns bárbaros que descoñecemos e valoramos tan pouco a nosa historia?

			Isidro Dubert
Na Coruña, mirando o mar

		

	
		
			O SÉCULO XX A GALICIA MODERNA E A GALICIA ATRASADA UNHA ECONOMÍA: DÚAS SOCIEDADES?

			Até 1914, as nobrezas terratenentes, militares ou de toga de toda Europa, mesturadas entre si, seguían sendo as que predominaban nas clases dirixentes. Agás en Inglaterra e Francia, tamén mantiñan a súa primacía política. A súa posición era sólida e temible, non precaria e pretensiosa […] Pero a súa resistente base material […] estaba sendo minada pola decadencia relativa do sector agrario […]. Os grands bourgeois en ascenso e con aspiracións tiñan pouco máis que o seu capital con que desafiar este alto grupo de poder amplo, coherente e formidable […]. Dubidando da súa propia lexitimidade, e sen condicións para subverter ou conquistar as antigas clases dominantes, os novos grandes homes dos negocios e as profesións decidiron imitalas, persuadilas e unirse a elas.

			Arno Mayer, The Persistence of the Old Regime: Europe to the Great War, New York, 1981(edición Alianza Editorial, 1984, p. 124).

			A primeira idea […]: o papel preponderante que o clero e mais a fidalguía, en canto que grupos dirixentes, xogaron na configuración da Galicia actual […] A segunda […]: a demora histórica con que se esborrallou unha sociedade entrambilicada polos foros, os frades e os fidalgos […] non hai até o século vinte modificacións substanciais e cuantitativamente diferentes nesa estrutura social nordeada […] polo sistema foral.

			Ramón Villares, Foros, frades e fidalgos, Xerais, 1982, pp. 12-13.

			«As casas dos señores van parar aos labradores.»

			Alfonso D. Rodríguez Castelao, década de 1920.

			A sociedade galega contemporánea construíuse sobre elementos de igualdade ou, máis ben, impulsada por potentes mecanismos sociais de igualación, os cales foron moi activos no século XX, especialmente nos territorios euroamericanos. Aqueles territorios europeos nos que a pegada da emigración foi máis activa e estendida. Eses elementos non son algo improvisado nin responden unicamente aos ventos democráticos deste século, pois esa tendencia igualitaria atopouse incrustada e presente no seo da sociedade galega, en procesos de longo percorrido histórico e en inevitable conflito con tendencias contrarias. As tendencias sociais e culturais a prol do arrasamento dos grandes e poderosos poden indagarse no pasado; en certo modo, son herdeiras dos tempos en que as Irmandades derrubaban os castelos, alá polo século XV, e non andariamos descamiñados ao dicir que se afirmaron moito desde que a Revolución liberal acabou co poder económico –﻿e xurisdicional﻿– da Igrexa, xa no século XIX. Esas tendencias poden apreciarse tamén, xaora, noutras sociedades europeas e extraeuropeas.

			Entremedias, nos anos que van de finais do século XV ao remate do XVIII, medraron como cogomelos os fidalgos de pazo en moitas xurisdicións, ás veces confundidos e outras distinguidos cos labregos de casa grande. En coincidencia con este proceso, foi entón cando se reforzaron as comunidades aldeás e, dentro delas, cando as facendas labregas se afirmaron na produción para si e para o mercado, por mor da capacidade que desenvolveron de innovar en rotacións e produtos grazas á incorporación das plantas americanas como o millo e a pataca, e tamén aproveitando a vantaxe de labrar a terra duns predios levados en foro que, en moitos casos, traballaban como se fosen propios. O experimento individual nas cortiñas e hortos particulares, os acordos comunitarios nas agras e as afirmacións colectivas no manexo dos montes da aldea fixeron aquelas comunidades e as súas casas máis sólidas, outorgándolles un poder social imbatible, o cal se reafirmou no século XX. Todo isto pode rastrexarse e seguirse no plano histórico nos traballos de Ramón Villares, Pegerto Saavedra, Xosé Manuel Pérez García, Ermelindo Portela ou Carlos Barros, mentres que para o século XIX a súa culminación foi ben descrita por Aurora Artiaga, Xesús Balboa, David Soto, Beatriz Corbacho, Edelmiro López Iglesias ou Xoán Carmona.

			Os grandes poderes que en Galicia turraron historicamente por unha afirmación social desigual foron sucumbindo sucesivamente, ou ben non puideron adaptarse aos tempos, e foron substituídos. A ausencia dunha monarquía primeiro e dun estado que despois foi tamén consecuencia da derrota deses poderes. A aristocracia guerreira empurrada cara ás Castelas e alén do Miño foi substituída na fin da Idade Media por unha Igrexa dominadora de terras e persoas que non deixou de aproveitarse da riqueza agraria até o XIX. Un século que antes de rematar viu como a pequena nobreza local, a fidalguía, tiraba proveito das bases da súa riqueza rendeira en declive para dar un chimpo cara ao Estado nacional liberal e atopar nel unha nova fonte de ingresos na política, na xustiza, no exército, na administración… As substitucións experimentadas nese ámbito no curso do século XIX foron máis profundas e os relevos sociais completáronse como cumpría na altura, da man dunha burguesía que foi alcumada de foránea (catalá, francesa, inglesa, camerana, maragata…), que non foi moito máis grande e poderosa –﻿léase desigual﻿– que a fidalguía a que viña a substituír, pero tampouco menos numerosa, en contra do que adoita afirmarse con escasa base. En paralelo, o ascenso social dos fillos dos labregos a través do comercio, da emigración e dos estudos universitarios serviu para engordar aínda máis aquela burguesía tan numerosa como as vilas, e tan pequena como as cidades do país; unha burguesía conformada por fabricantes, fomentadores, profesionais liberais e da administración, pequenos banqueiros, empresarios dos novos servizos… Foi deste xeito como a sociedade galega chegou ao século XX, o das oportunidades, o do consumo de masas, o motor de explosión, os deportes e o da afirmación social das mulleres.

			O pórtico do século XX galego foi a crise agraria que sacudiu Europa a finais do século XIX, non a crise colonial española do ano 1898, que tanto lamentaron as elites que logo serían chamadas rexeneracionistas, senón unha crise material derivada da revolución dos transportes, a cal contribuíu a arruinar as vellas familias europeas, preferentemente aristocráticas, que vivían da renda da terra. Até a gran guerra de 1914, estes poderosos afundíronse pouco a pouco, mentres que os territorios europeos con sociedades trenzadas de casas de labranza autosuficientes que interviñan no mercado, como a galega, os labregos, farmers, baserritarras, bauers, boers, fermiers, lavradores, lankbrukares lograron resistir, adaptarse e afirmarse a través de explotacións cada vez mellor dotadas e grazas á existencia de comunidades que lograron superar a expropiación liberal dos bens comunais. Neste contexto, se as condicións biofísicas da produción agrícola que levaban adiante eran ademais compatibles coa mixed farming que protagonizara a revolución agrícola atlántica, en marcha desde o século XVII, esas sociedades contaban co vento nas velas. Mais esa revolución agrícola presentaba dúas versións: a desigualitaria –﻿a inglesa e británica en xeral﻿– e a igualitaria –﻿a neerlandesa e a sueca﻿–﻿, a cal se asemellaba máis á evolución histórica das terras do norte atlántico ibérico.

			Á Galicia da altura, ademais da falta de Estado, definíaa tamén a ausencia dunha nobreza poderosa cunha base material agraria. A diferenza da imaxe de Europa que debuxara o historiador Arno Mayer para 1914, a burguesía galega (la petite bourgeoise galicienne) non tiña en fronte un gran poder social e económico que desafiar e posuía, na súa medida e no seu territorio, máis capacidade que outras burguesías europeas para ocupar un lugar prominente sen ter que aloumiñar clases máis antigas e poderosas. Onde fora que estiveren situadas as súas orixes –﻿Maragatería, Cataluña, Cameros, as aldeas galegas despois de pasar pola emigración americana﻿– a nova burguesía non tiña en fronte, naquela altura, máis que o poder dunha fidalguía en disolución, en conflito cos labregos, mais unha Igrexa debilitada tras pasarlle por riba a Revolución liberal. Mudando a clásica sentenza do filósofo francés Jean Paul Sartre, na altura, o campo do posible era tan amplo como a ideoloxía burguesa estivese disposta a imaxinar.

			Polo demais, o que a investigación histórica avanzou e descubriu nas últimas décadas permítenos debuxar un pouco mellor a imaxe da Galicia contemporánea e do acontecido nese século XX que xa pasou. O actual territorio autónomo galego, gobernado a través da Xunta, así como a súa sociedade, son produtos históricos ben coñecidos pola nova historiografía, mesmo máis enxergado canto máis imos cara ao pasado, cara aos castros ou cara á Galicia romana. A súa pegada neste vello enclave europeo é tan forte como a do granito, os xistos e as cuarcitas da pegada xeolóxica. De certo, temos que ter conta das continuidades históricas, por moito que entender as rupturas e os cambios sexa o que distingue e dá mérito ao traballo historiográfico.

			Neste punto, recoñecendo o moito que se ten avanzado na pescuda histórica, sería bo comezar por aclarar que queda moito aínda por facer na investigación sobre a Galicia contemporánea. O conseguido até hoxe tan só nos ofrece unha imaxe aproximada e parcial dela, suficiente para achegármonos ao coñecemento do agro, da emigración, de aspectos importantes da política; pola contra, a sociedade, e mesmo a economía e algúns aspectos da cultura, están menos esculcadas nas súas fondas complexidades na historiografía dispoñible. Contamos, xaora, con información suficiente para ofrecer un retrato bastante mellorado do noso pasado actual e, xa que logo, para coñecérmonos e recoñecérmonos no presente, en particular, se comparamos ese retrato co que tiñamos de nós mesmos hai cincuenta anos, ao comezo das máis recentes loitas pola Democracia e a Autonomía, cando os mestres Ramón Villares, Xosé Ramón Barreiro, Xusto Beramendi e Xoán Carmona principiaban a súa andaina historiográfica. Foi moito o que se indagou e se publicou nestas catro décadas, tanto que calquera que aborde o empeño dunha síntese se ve obrigado, coma min, a facer unha escolma, a non citar –﻿por imposible﻿– todo o producido, a referir só aquilo que nos axuda a completar, mellorar e ampliar o cadro que se intenta debuxar do máis salientable do século XX galego. Confío, pois, en que o destilado nestas páxinas recolla o bo bagazo que quedou nos moitos odres de viño trasfegados nas súas décadas. Viño novo en odres novos.

			Desde un punto de vista biofísico e xeolóxico, Galicia é un territorio moi diverso, á vez que singularizado pola súa situación atlántica peninsular, compactado pola conformación dun macizo galaico de orixe paleozoica, longamente erosionado, que sufriu menos alteracións no pregamento alpino. A gran diversidade ambiental e paisaxística, que tanto destacan xeógrafos como Augusto Pérez Alberti ou Luís Guitián, é compatible, porén, cunha imaxe tan idealizada como falsamente icónica. Por moito que o metabolismo social explique con tino a coevolución entre humanidade e natureza, isto non abondaría por si só para definir unha sociedade recoñecible e identificada de seu como galega. Alén das características ambientais da Fisterra de Eurasia, como a denomina o historiador Felipe Criado, que poden ser descritas como singulares, como homoxéneas ou diversas, segundo cumpra, foron procesos desenvoltos en condicións históricas concretas os que, cando menos en tres momentos, definiron a conformación dun territorio identificado con trazos susceptibles dunha certa unidade: a Galicia romana e castrexa (ou viceversa), o Reino medieval de Galicia (por inercia alongado até a era moderna) e o primeiro terzo do século XX. Sendo isto último discutible –﻿por efecto da hipermetropía﻿–﻿, cómpre argumentalo.

			Foi no abrente do século pasado cando a sociedade que habitaba na Fisterra ibérica, a Galicia constituída en catro provincias pola monarquía española liberal en 1833, se identificou como unha cultura contemporánea diferenciada que aspiraba, e mesmo logrou, a ter expresión política. Un empeño de afirmación que construíu aquel presente, e mais o futuro que habitamos, ao fundamentalo sobre todo na lingua e nalgúns outros trazos diferenciais, entre os que a paisaxe –﻿física e emocional﻿– non foi menos importante. Os habitantes da Galicia da época conformaron, pois, unha identidade moi definida que, ás veces, se manifestou con máis forza nas grandes urbes americanas da emigración que nas aldeas onde naceran os emigrantes. Tanto como a lingua –﻿e máis que un pasado colectivo﻿–﻿, seguramente foi a arraigada identidade labrega e os lazos comunitarios, ligados á forza dunha cultura rural europea anovadora en tempos de cambio acelerado, a que amalgamou unha idea de Galicia no tempo dos nosos avós e bisavós. Ideas e identidades das que aínda somos debedores. Se buscamos ao xeito, o que atoparemos naquela altura é unha existencia capaz de influír na conciencia. Un resultado histórico –﻿non un milagre﻿– producido por esa sociedade cuxas chaves máis características intentaremos ofrecer.

			Houbo, porén, un cuarto momento histórico que debe ser citado e que se sitúa entre ese vello Reino medieval estirado até as sete provincias da Idade Moderna e o primeiro terzo do século XX. Foi o tempo convulso e apaixonante da caída do Antigo Réxime, para a que estaban ben equipados os ilustrados, as comunidades labregas, os fomentadores e os comerciantes. O tempo da guerra –﻿contra o francés﻿– e da revolución –﻿liberal﻿–﻿, da que fixeron parte frades exclaustrados, por exclaustrar e cregos como Juan Antonio Posse (1766-1854). Pero desa parte da historia, que ten excelsos cultivadores en Galicia, non cabe aquí máis que a lembranza dun momento revolucionario liberal, do que será herdeiro histórico mediato ese primeiro terzo do século XX, moito máis pacífico, pero política –﻿e economicamente﻿– revolucionario na súa capacidade para facer avanzar a igualdade. Un tempo no que se seguiu tecendo o vello fío irmandiño, enleado agora nas novas condicións históricas imperantes.

			O que máis nos marca hoxe no plano histórico como galegos e galegas son, sen dúbida, as catro primeiras décadas do século XX, basicamente, porque neses tempos de acelerada mudanza se definiron algúns dos trazos sociais, políticos e económicos máis decisivos da Galicia actual. De 1900 a 1939, foron anos de rupturas, transformacións e novidades importantes, cortadas polo golpe, o resultado da guerra e unha ditadura que ocupou as décadas centrais do século (1939-1977), destruíndo a sociedade liberal e a súa economía. Mais aquel período inicial tivo a virtude de animar as grandes mudanzas históricas que seguiron a 1978 e que, erradamente, lemos aínda como continuidades do pasado franquista. A saída da crise das democracias europeas dos anos trinta materializouse no caso español nunha alternativa totalitaria á modernidade, que na Península Ibérica perdurou despois de 1945. Unha desfeita do mundo de antes de 1936 convertida en fonte de atraso do mundo de despois da guerra. Ou, se o prefiren, concretouse nun gap económico, pero tamén político e civilizacional de enormes proporcións.

			Posiblemente o primeiro terzo do século XX sexa un dos períodos mellor coñecidos na investigación histórica contemporaneísta, mentres a ditadura é un territorio dominado pola memoria e o relato político que a investigación vai rozando aos poucos como nun mato mesto e desdeixado. O presente da Autonomía –﻿desde 1981–﻿, profuso en información e informantes, devece por ser atendido desde a historia do tempo presente. Para o século XX coñecemos ben o mundo agrario e a sociedade rural, moi ben a sociedade que emigra e que retorna e as súas pegadas produtivas e culturais, bastante ben o complexo marítimo industrial e a evolución da sociedade urbana, temos unha idea cabal da política democrática nesgada polo interese no galeguismo en canto ideoloxía, liderados e influencia cultural. O retrato da sociedade do século XX en Galicia e das bases produtivas que lle deron sustento e fundamento faise con eses vimbios.

			En Galicia, como no mundo, o século XX foi asombrosamente contraditorio. Tempo de grandes transformacións que comezou experimentando coa aviación, o cine e o motor de explosión e rematou coa rede de redes e a intelixencia artificial. Preñado de avances tecnolóxicos e melloras no coñecemento que serven para vivir máis e mellor, tamén para matar e dominar de forma máis científica. Comezou coa extensión da democracia a homes e mulleres, con loitas de masas por un benestar social antes vedado á maioría, o século descendeu despois ao fondo da modernidade alternativa que foron os fascismos; logo da súa derrota en 1945, estableceu a democracia de masas como modelo. Cando en 1989 rematou o ciclo da Revolución soviética, entrou no tempo de divina sublimación dun mercado do que participaron mesmo os herdeiros daquela revolución de 1917 que pariu a I guerra mundial.

			A grandes trazos, este foi o marco histórico xeral do século XX galego, observado desde o prisma social, económico e político que, para ser completo, debe entenderse nun contexto europeo e mundial de grandes avances e infernais retrocesos. Un contexto que debuxa un marco no que os desfasamentos das ditaduras ibéricas até a década de 1970 se sentiron en Galicia de xeito xeracional –﻿abrangueron case que tres xeracións﻿– e que, por iso, deben considerarse decisivos, non só para entender o pasado, senón tamén para apreciar as contraditorias formas que derivan da súa comprensión.

			Porque as caracterizacións máis comúns da economía galega do século XX seguen a insistir no «atraso galego» diante da insuficiencia da renda per cápita, en termos comparativos, e da incapacidade do país para xerar un proceso de industrialización autosostido. O crecente desequilibrio existente entre a economía española e a galega ao longo do século podería sintetizarse, nunha perspectiva longa plurisecular, na distinta evolución que seguiron a produción e a poboación galega respecto da española:

			Cadro 1. Evolución comparativa da produción e da poboación galega respecto da española (en porcentaxes)

			Fonte: Carmona (2001); Fernández Leiceaga e López Iglesias (2000); Alcaide (1992); Lago Peña (2006)1.

			En 1990, o PIB por habitante en Galicia era o 80% da media española e o 66% da europea, gozando desde 1970 do dubidoso privilexio de estar situada ao rabo das rexións españolas. Unha posición que, curiosamente, contrasta coas positivas tendencias que amosaba o país no primeiro terzo de século, cortadas de raíz pola guerra e a ditadura, a cal abre a porta ao estancamento e á frustración dos procesos de transformación e cambio económico, social e cultural que estaban en marcha desde antes de 1900. En paralelo, e da súa man, vai a continua caída demográfica, acelerada a partir de 1960, cando Galicia pasa a converterse de novo nunha terra de emigrantes pobres, en realidade empobrecidos polas condicións da ditadura. Xa que logo, as raíces do suposto «atraso galego» serían ben máis recentes do que hoxe se adoita considerar.

			Diante desta realidade, cómpre afirmar, pois, que vimos dun pasado descoñecido. Dixérannos que eramos fillos e fillas dese «atraso», dunha miseria histórica, mais é obvio que esa conciencia foi construída nos anos sesenta, que foi avalada «obxectivamente» polas ciencias sociais da altura sobre a base de dous piares: o esquecemento dese pasado –﻿destruído e reescrito a partir de 1936– e un agro empobrecido identificado neses anos como unha das principais fontes do suposto atraso. Resulta decisiva, polo demais, a pegada do tempo de recúa histórica vivida nas décadas centrais do século (1940-1970) e a viva memoria que construíu. A Historia expropiouna a ditadura. Galicia converteuse, na segunda metade do século XX, na terra dos emigrantes pobres que seguían saíndo cara ao mundo despois de cen anos de emigración continuada, economicamente no país do atraso agrario, culturalmente na rexión dos ignorantes que seguían falando maioritariamente dialecto, antropoloxicamente outra vez na terra das meigas e a morriña, politicamente no país dos que fixeron a guerra de Franco.

			Porén, para o século XX é posible falar simbolicamente de dúas Galicias: a moderna e a atrasada pola ditadura. A primeira é anterior ao golpe de Estado de 1936 e ao resultado da guerra, esténdese de 1880 a 1939 e caracterízase por sincronizarse coas ondas de cambio que na altura se senten en Europa e América. A segunda, nada con posterioridade a 1940, é a que experimentou ese gap da longa posguerra, construíu e difundiu socialmente esa falsa sensación de «atraso» que acabou sendo un trazo característico da nosa «conciencia» histórica colectiva. Unha falsa «conciencia» condiciona, aínda hoxe, a forma galaica de pensar e de facer o futuro do país.

			
			


				
						1 Autores e anos das obras das que se tomou a información. Para este e para os demais cadros e figuras, as persoas interesadas poderán atopar a referencia precisa na base de datos da Biblioteca da USC (https://www.usc.gal/gl/servizos/area/biblioteca-universitaria).


				

			

		

	
		
			A ESQUECIDA GALICIA MODERNA. ANTES DA DESFEITA, 1880-1939

			O modernismo novecentista foi a expresión dun país que se renovou a cabalo dos dous séculos mentres afondaba na estética enxebrista. Un territorio que, despois da desindustrialización e os freos do século XIX, incluída a demorada chegada do ferrocarril, recuperou terreo e colocouse en vangarda, como no século XVIII, grazas ás posibilidades que ofrecían os retornos económicos da emigración. A modernidade americana desbordouse no Parque do Pasatempo betanceiro (1893-1914) dos García Naveira, na organización devesá da Granxa Escola Pedro Murias (1913-1919) ou nese empeño que, arrasando coas vellas tradicións, levou os irmáns Moreno a derrubar a construción medieval para levantar a súa mansión modernista –﻿a ribadense Torre dos Moreno (1913-1914)– a rente da que fora do Marqués de Sargadelos. Pola súa banda, as autoridades locais da Coruña botaban abaixo as murallas da cidade para crear na vella praza do Derribo a de María Pita (1877); en Vigo esa modernidade oceánica desembocou na creación da Escola de Artes e Oficios (1885), do Hotel Moderno (1897-1902) ou do teatro Rosalía de Castro (1900), ao tempo que se fundaban empresas como La Metalúrgica (1900); en Compostela a novidade parisiense pasou pola aparición do café Quiqui-Bar (1922-1926), logo coñecido como edificio Castromil, o Paraninfo da universidade (1906), a Facultade de Medicina (1928) ou o Campus da Residencia (arrincou en 1929); en tanto en Lugo nacía El Progreso (1908), xornal que levaría o nome dunha das rúas de Ourense, cidade que na terceira década se decidiu a lanzar La Zarpa (1921).

			[image: Edificio de Eloy Maquieira en Lugo (1934), exemplo de arquitectura urbana moderna. Fachada de seis andares con liñas curvas, amplas fiestras horizontais e estilo racionalista, situado tras unha praza con árbores, un busto sobre pedestal e xente paseando, ilustrando a modernidade galega da época.]

			Edificio de Eloy Maquieira, Lugo, 1934. Moderna arquitectura urbana (Foto do autor).

			A noite foi varrida da terra cunha electrificación que se convertería no lucrativo negocio da produción hidroeléctrica. As primeiras liñas de autobuses ocuparon as estradas e corredoiras galegas ao pouco de creárense, os tranvías abarrotaron as cidades e os barcos pesqueiros encheron o Grand Sole. A industria saíu do mar coa aparición de conserveiras e estaleiros. As Prácticas Modernas, atendendo á revista coruñesa do mesmo nome (1903-1936), triunfaron na agricultura: Cruz Gallástegui procurou o cultivo dos primeiros millos híbridos en Europa e as máquinas de mallar estouraron en case todas as parroquias. Ao mesmo tempo, nos novos ensanches urbanos agromaban os centros de lecer e cultura –﻿do que o rural Mondariz foi a cerna tan indiscutible como imitable﻿–﻿, tamén as múltiples expresións sportivas que transitaron do club e o ximnasio ao fenómeno de masas en bicicleta, nas traíñas ou nos campos de fútbol.

			Malia todas estas mudanzas e avances, os desfasamentos das décadas centrais do século XX seguen a definir aínda –﻿e en certo modo﻿– a conciencia histórica que a sociedade galega actual, ou unha parte importante dela –﻿obsesionada polos atrasos, as desviacións e as incapacidades colectivas﻿–﻿, ten do seu pasado. Desde a década de 1960, enlamados nas teorías da modernización e do «atraso» pasadas pola peneira da ditadura, a Galicia da altura esqueceuse da «Galicia Moderna», a de «antes da guerra», e fíxose como se esta nunca existise. Aínda que todo isto podería dicirse doutro xeito: con posterioridade a 1936, a «Galicia Moderna» foi borrada, anulada e tapada, mentres que nas últimas décadas da ditadura, nos anos sesenta e setenta, sobre esa táboa rasa do pasado, o poder deu pulo e animou a aparición dunha «obsesión» pola modernización e o desenvolvemento de Galicia que aínda perdura na mentalidade colectiva.

			Canto máis afastada no tempo queda a Galicia Moderna, máis e mellor a descobre a historiografía e máis e mellor o seu coñecemento nos explica o presente. A Galicia dos cafés e dos cines que co rótulo Moderno encheron as vilas e cidades, das mulleres universitarias e votantes, das conservas e os estaleiros, das máquinas de mallar e o agrarismo… estivo aí. Certo é que o recordo da vida e das cousas de antes da guerra perduraron en moitas casas, en competencia coas carencias materiais e intelectuais da posguerra, por iso o azucre ou o café anterior a 1936 competía na memoria dos nosos avós co bule-bule e a chicoria da posguerra. Xa que logo, perdida esa memoria abafada dos avós, estamos obrigados a recompoñer a historia enteira.

			Unha nova ollada ao cadro 1 permitiralles entender este empeño de historiador, xa que, como se aprecia nel, a evolución da poboación e da produción galega en comparación coa española entre 1860 e 1920 pon de manifesto a capacidade histórica de desenvolvemento endóxeno que tivo Galicia –﻿desa «vía activa de converxencia», como a denominaron algúns autores﻿–﻿. Unha capacidade que se distingue sen problemas no século XIX e que, en situación máis competitiva coa evolución española, se estende ao longo do primeiro terzo do século XX, até 1939.

			Como ocorre nos países cun pasado incómodo, tamén en Galicia saltamos a historia dunha ou dúas xeracións. Isto explica que saibamos máis dos castros ou da Idade Media que do tempo dos nosos avós. Esta é a razón de que carezamos dunha interpretación coherente que nos axude a explicar algúns vestixios que negan os desfasamentos imaxinados –﻿proxectados até a noite dos tempos﻿–﻿, que necesitemos unha lectura que integre coherentemente os trazos de modernidade que había entre nós. A primeira fenda neste senso foi posible grazas ao coñecemento histórico alentado polo galeguismo como fenómeno ideolóxico, polo nacionalismo como instrumento político, capaz de dotarnos da conciencia das nosas capacidades no pasado, de revalorizar a cultura e o idioma que nos singularizan e, tamén, da necesidade de procurármonos na década de 1930 dunha Autonomía que expresase esa diferenza. Aínda así, esa conciencia do pasado non abonda para abalar a lousa do «atraso» que pesa sobre el, máis aínda cando a idea de «atraso» arraiga –﻿nalgunhas sociedades da altura﻿– como produto dun proxecto fracasado. E nisto, o galeguismo e a Autonomía asumíronse na explicación dese pasado como unha anécdota ou unha frustración. No fin de contas, a longa vixencia da ditadura sería a expresión máis clara dese aparente fracaso.

			Fronte a isto, a investigación do pasado rural empezou a cuestionar a suposta ausencia de transformacións e cambios en Galicia. Facer historia social da maioría permitiunos coñecer e explicar a conquista da propiedade da terra que hoxe é de case todos e todas. Aos poucos, as boas máquinas de mallar que seguían nos alpendres puideron separarse do horizonte tecnolóxico do arado romano para se converter en evidencias da existencia certa dunha modernidade material, na compaña dos millos híbridos ou a raza rubia. Os manexos colectivos dos montes polas aldeas ou polas casas descubriunos o soporte das labranzas, o motor da expansión agrogandeira e o fundamento sólido de explotacións que eran agrarias, silvícolas e gandeiras. O agrarismo albiscouse entón como un instrumento de propietarización, de construción da sociedade civil, de participación dos labregos e as labregas no sistema político, de intervención no mercado e de organización e xestión dos bens comúns das aldeas, e non tanto como a desesperada expresión dun grupo de «rebeldes primitivos» enfrontados a gardas e caciques nas crónicas de época. Mesmo a emigración transoceánica puido explicarse como resultado dun éxito produtivo, non de fames e crises catastróficas.

			A supostamente ausente industrialización –﻿reiterada no relato creado polas elites no tempo que foi da autarquía ao desarrollismo– tamén foi aparecendo, con bagaxe e datos, baixo a forma dun singular complexo marítimo-pesqueiro, pioneiro en conserveiras, estaleiros e na abordaxe das afastadas pesqueiras atlánticas. As cidades e vilas empezaron a definirse tamén como espazos de socialización, de realización de actividades innovadoras, de aparición dunha cultura deportiva, dun movemento obreiro ou da actuación de empresarios emprendedores, e desculpen, por favor, a amentada reiteración. Aínda por riba, desde diversas historiografías que estudaron a Galicia Moderna descubrimos o papel transformador que desempeñaron no país os emigrantes retornados en moitos destes procesos grazas ás novas ideas que trouxeron consigo: caso da educación laica e da construción da democracia. Toda esta realidade –﻿eses retallos do pasado﻿– sempre estiveron aí, á espera dunha explicación que os integrase nun conxunto, o que, unha vez feito, serviu para superar a identificación contemporánea do noso pasado con ese suposto «atraso» económico, social ou cultural. Neste novo ollar doutro xeito a nosa historia recente, foi decisivo o cambio social que experimentou o presente.

